
Contigo Navarra-Zurekin Nafarroa talde parlamentarioko foru parlamentari Daniel López Córdoba jaunak, Legebiltzarreko Erregelamenduan ezartzen denaren babesean, honako mozio hau aurkezten du, Osoko Bilkuran eztabaidatu eta bozkatzeko: 
Zioen azalpena
Garai zailak bizi ditugu bizikidetzari dagokionez. Azken aldian ikusten ari gara gora egiten ari direla gizartean arrazakeria eta xenofobia sustatzen dituzten gorroto-diskurtsoak. Diskurtso horiek birus baten gisara zabaltzen dituzte desberdintzat hartzen dituztenen duintasunari eraso egiten dioten zurrumurru eta aurreiritziak, gaitz guztien erantzule eginez. 
Gure herri eta hirietako kultur aniztasuna ukatzea begiak ixtea da, gure gizartean gertatzen ari den aberaste prozesuaren aurrean. 
Kulturen arteko bizikidetza da “beste baten edo batzuen konpainian bizitzeko ekintza”, eta kultur-taldeen arteko bizikidetzaren baliorik handiena da kultura desberdinek elkarrengandik ikastea, bai eta pertsonen eta taldeen arteko elkarreragina, betiere ikuspuntu positibo batetik. Kultur aniztasunaren kudeaketa erronka handia da gure gizartearentzat; izan ere, migrazioa eta kultur aniztasuna ez dira fenomeno koiunturalak, egiturazkoak baizik. 
Hori dela eta, ondoko erabaki proposamenak aurkezten ditugu:
· Nafarroako Parlamentuak Nafarroako Gobernua premiatzen du kulturarteko bizikidetzarako teknikarien sarea (TECIR) indartu eta handitu dezan, egiazko inklusioa eta kultura aniztasunak berezko duen aberastasunaren aprobetxamendu integrala sustatzeko. 
· Nafarroako Parlamentuak Nafarroako Gobernua eta gure erkidegoko toki entitateak premiatzen ditu harrera-tresna eta -baliabideak indartu ditzaten eta horietan sakondu dezaten, halako moduz non Nafarroako edozein herritako bizilagun berri orok senti dezan komunitate hurbilenaren ongi etorria, ezagutu ahal ditzan dauden baliabidean eta komunitate horretako berezko dinamikak eta horietan egiazko berdintasunean parte hartu ahal dezan. 
· Nafarroako Parlamentuak Nafarroako Gobernua premiatzen du diskurtso arrazista eta xenofoboei eta jaioterria, kultura, arrazializazio edo erlijioagatiko diskriminazio orori aurre egin diezaien, arriskuan jartzen baitute Nafarroan bizi diren pertsonen arteko bizikidetza baketsua, bai eta harrerako lurralde garen aldetik dugun ondare etikoa ere. 

